
CYNGOR CAERDYDD  
CARDIFF COUNCIL  
 
 
CYFARFOD Y CABINET: 14 GORFFENNAF 2022 
 
 
CYNIGION AD-DREFNU YSGOLION:  DARPARIAETH AR GYFER 
PLANT A PHOBL IFANC AG ANGHENION DYSGU 
YCHWANEGOL  
(ADY)   
 
DARPARIAETH GYNRADD AC UWCHRADD AR GYFER 
DISGYBLION AG ANGHENION DYSGU CYMHLETH A 
CHYFLYRAU AR Y SBECTRWM AWTISTIG  
  
ADDYSG  (Y CYNGHORYDD SARAH MERRY) 
 

EITEM AGENDA:8 
 
  
Rheswm dros yr Adroddiad hwn 
 
1. Diben yr adroddiad hwn yw rhoi gwybod i'r Cabinet am unrhyw 

wrthwynebiadau a dderbyniwyd i'r hysbysiadau statudol a gyhoeddwyd 
er mwyn: 
 
• Sefydlu Canolfan Adnoddau Arbenigol ag 20 o leoedd ar gyfer plant 

oed cynradd ag Anghenion Dysgu Cymhleth yn Ysgol Gynradd 
Moorland o fis Medi 2023  

 
• Sefydlu Canolfan Adnoddau Arbenigol â 30 o leoedd ar gyfer dysgwyr 

ag anghenion dysgu cymhleth yn Ysgol Uwchradd Willows o fis Medi 
2023 
 

• Cynyddu’r nifer dynodedig yng Nghanolfan Adnoddau Arbenigol 
Ysgol Uwchradd Llanisien i ddysgwyr â chyflwr y Sbectrwm Awtistig o 
20 i 45 o leoedd o fis Medi 2022  
 

• Sefydlu Canolfan Adnoddau â 30 o leoedd yn Ysgol Gyfun Gymraeg 
Glantaf ochr yn ochr â'r Ganolfan Adnoddau Arbenigol presennol 
sydd â 30 o leoedd ar gyfer dysgwyr â chyflwr y Sbectrwm Awtistig o 
fis Medi 2023  
 

• Cynyddu nifer dynodedig Ysgol Arbennig Tŷ Gwyn o 198 i 240 o fis 
Medi 2022 

• cynyddu nifer dynodedig Ysgol Arbennig The Hollies o 90 i 119 o fis 
Medi 2022 

 
• cynyddu nifer dynodedig Ysgol Arbennig The Hollies ymhellach o 119 

i 150 o fis Medi 2023 
 

• Cynyddu'r nifer dynodedig yn y Ganolfan Adnoddau Arbenigol yn 
Ysgol Gynradd Llanisien Fach ar gyfer dysgwyr ag anghenion dysgu 
cymhleth o 20 i 30 o leoedd o fis Medi 2023 

 
• Cynyddu'r nifer dynodedig yn y Ganolfan Adnoddau Arbenigol yn 

Ysgol Gynradd Pentre-baen ar gyfer dysgwyr â Chyflwr y Sbectrwm 
Awtistig o 20 i 24 o leoedd o fis Medi 2022  

 
Cefndir 

 
2. Yn ei gyfarfod ar 10 Mawrth 2022, cymeradwyodd y Cabinet, yn unol â 

thelerau Deddf Safonau a Threfniadaeth Ysgolion (Cymru), argymhelliad 
ar gyfer cyhoeddi hysbysiad statudol mewn perthynas â’r ysgolion fel y 
nodir ym mharagraff 1.  Mae copi o Adroddiad y Cabinet ar 10 Mawrth 
2022 wedi'i atodi yn Atodiad 1.   
 

3. Cyhoeddwyd yr hysbysiadau statudol ar 6 Mai am gyfnod o 28 diwrnod i 
alluogi gwrthwynebiadau. Daeth cyfnod yr hysbysiad statudol i ben ar 2 
Mehefin 2022.  Mae copïau o'r hysbysiadau i'w gweld yn Atodiad 2.   
 

4. Cyhoeddwyd yr hysbysiadau ar wefan y Cyngor, a rhoddwyd copïau 
caled i safleoedd ysgol perthnasol.    
 

5. Dosbarthwyd copïau o'r hysbysiadau drwy e-bost i sefydliadau ac 
ymgyngoreion fel sy'n ofynnol o dan y Cod Trefniadaeth Ysgolion 2018.  
 

6. Hysbyswyd preswylwyr a busnesau yn ardaloedd lleol pob ysgol am 
gyhoeddi'r hysbysiadau statudol drwy lythyr.   
 

7. Roedd Adroddiad y Cabinet ar 10 Mawrth 2022 hefyd yn ystyried 
canlyniad ymgynghoriadau i gynyddu nifer y lleoedd yn Ysgol Arbennig 
Meadowbank, Ysgol Gynradd Marlborough ac Ysgol Gynradd 
Springwood.  Gan fod pob un o'r ysgolion hyn wedi trefnu diwrnodau 
HMS yn nhymor yr haf, gohiriwyd cyhoeddi hysbysiadau statudol yn 
ymwneud â'r newidiadau arfaethedig yn Ysgol Arbennig Meadowbank, 
Ysgol Gynradd Marlborough ac Ysgol Gynradd Springwood er mwyn 
cydymffurfio â gofynion y Cod Trefniadaeth Ysgolion mewn perthynas â 
nifer y diwrnodau ysgol y mae'n rhaid eu cynnwys o fewn y cyfnod 
gwrthwynebu.    

8. Bydd adroddiad pellach yn cael ei roi i’r Cabinet ym mis Medi 2022 yn 
nodi manylion unrhyw wrthwynebiad a dderbyniwyd, yr ymatebion 
arfaethedig i’r gwrthwynebiadau hynny ac argymhellion i roi’r cynllun ar 
waith neu fel arall.  
 

Materion 

9. Yn unol â gofynion y Cod Trefniadaeth Ysgolion, mae Cabinet y Cyngor 
yn gyfrifol am benderfynu ar gynigion trefniadaeth ysgolion, gan gynnwys 
y rhai sy'n cael eu gwrthwynebu (ac eithrio'r rhai y mae'n ofynnol i 
Lywodraeth Cymru eu hystyried).     
 

10. Yn unol â hyn, rhaid i’r Cabinet benderfynu cymeradwyo, gwrthod neu 
gymeradwyo’r cynigion gydag addasiadau. Ni ddylai'r Cyngor ystyried y 
penderfyniad gyda meddwl caeedig ac mae'n rhaid i unrhyw 
wrthwynebiadau gael eu hystyried yn gydwybodol. 

 
Gwrthwynebiadau a Dderbyniwyd  
 
11. Nid oedd unrhyw wrthwynebiad i'r cynigion a gyhoeddwyd ar gyfer Ysgol 

Gynradd Moorland, Ysgol Uwchradd Willows, Ysgol Uwchradd Llanisien, 
Ysgol Gyfun Gymraeg Glantaf, Ysgol Arbennig The Hollies, Ysgol 
Gynradd Llanisien Fach ac Ysgol Gynradd Pentre-baen. 

 
12. Roedd dau wrthwynebiad i'r cynnig a gyhoeddwyd ar gyfer Ysgol 

Arbennig Tŷ Gwyn.  
 

13. Gellir gweld crynodeb o'r gwrthwynebiadau a dderbyniwyd, ac ymateb y 
Cyngor ym mharagraffau 49 – 60.   
 

14. Fel y nodir yn y Cod Trefniadaeth Ysgolion, dylai'r ffactorau canlynol gael 
eu hystyried gan gyrff perthnasol wrth arfer eu swyddogaeth o 
gymeradwyo / penderfynu ar gynigion.  Rhaid i'r Cyngor ystyried lles y 
dysgwyr bob amser. 

 
Adran 1.3 Ansawdd a Safonau mewn Addysg 

 
15. Mae’r Cyngor yn gweithio’n agos â chyrff llywodraethu ysgolion i sicrhau 

bod y safonau mewn ysgolion yn uchel, yr addysgu’n dda a’r 
arweinyddiaeth a’r llywodraethiant yn gryf.   
 

16. Fel y nodir yn y ddogfen ymgynghori, mae'r safonau yn yr ysgolion sydd 
wedi'u cynnwys yn y cynigion i gyd yn dda.   Byddai cynyddu nifer y 
lleoedd arbenigol i ddisgyblion neu sefydlu darpariaeth canolfan 
adnoddau arbenigol yn yr ysgolion yn darparu lleoedd ysgol priodol o 
safon uchel i bobl ifanc ag anghenion dysgu cymhleth ac awtistiaeth.   

 
17. Ni ddisgwylir i'r cynigion gael unrhyw effaith negyddol ar ansawdd 

safonau addysg yn yr ysgolion o ganlyniad i’r newidiadau arfaethedig.   
 
18. Ni ddisgwylir i'r cynigion gael unrhyw effaith negyddol ar brofiadau 

addysgu a dysgu yn unrhyw un o’r ysgolion sy’n rhan o’r cynigion.  
 
19. Byddai'r cyfle i gyflogi staff arbenigol ac i weithio'n agosach gyda 

gwasanaethau arbenigol yng Nghaerdydd yn arwain at wella addysgu 
cynhwysol ysgolion prif ffrwd o bosibl a byddai o fudd i’r holl ddisgyblion  
yn yr ysgolion.  

20. Gall rhai disgyblion ag ADY ei chael hi'n anodd newid ac efallai y bydd 
symud i adeilad newydd ar safle newydd yn peri gofid.  Byddai digon o 
amser i gynllunio a chefnogi'r broses o bontio i addasu i'w lleoliadau 
newydd.   

 
Adran 1.4 Yr angen am leoedd a’r effaith ar hygyrchedd ysgolion  
 
21. Mae'r rhan fwyaf o ddysgwyr ag Anghenion Dysgu Ychwanegol (ADY) yn 

mynychu ysgol brif ffrwd leol, ac yn elwa ar Ddarpariaeth Ddysgu 
Ychwanegol effeithiol.    Nid oes angen i'r dysgwyr hyn fynychu ysgol 
arbennig na Chanolfan Adnoddau Arbenigol.   
 

22. Fodd bynnag, mae nifer y disgyblion ag anghenion difrifol a chymhleth, 
sydd angen lle mewn ysgol arbennig neu ganolfan adnoddau arbenigol, 
wedi parhau i dyfu.  
 

23. Mae hyn oherwydd nifer o ffactorau gan gynnwys:  
 
• newidiadau yn y boblogaeth ddisgyblion  
• cyfraddau goroesi gwell ar gyfer plant sy'n cael eu geni ag 

anableddau sylweddol   
• cynnydd yng nghymhlethdod anghenion 
• mwy o achosion a mwy o gofnodi mewn perthynas ag anghenion 

penodol fel awtistiaeth, Anhwylder Diffyg Canolbwyntio a 
Gorfywiogrwydd (ADCG), anableddau corfforol a namau ar y 
synhwyrau  

 
24. Mae'r ystod o arbenigedd, cymorth arbenigol a chyfleusterau sydd eu 

hangen mewn ysgolion arbennig a Chanolfannau Adnoddau Arbenigol 
hefyd wedi cynyddu.   
 

25. Ar ddiwedd mis Mawrth 2021, roedd gan 2,265 o blant yng Nghaerdydd 
ddatganiad Anghenion Addysgol Arbennig.  Wrth i'r boblogaeth dyfu, felly 
hefyd bydd nifer y plant a'r bobl ifanc ag Anghenion Dysgu Ychwanegol 
sylweddol a chymhleth. a fydd angen lle arbenigol o bosibl.   
 

26. Yn 2020/21, ariannwyd cyfanswm o 1,116 o leoedd mewn canolfannau 
adnoddau arbenigol neu ysgolion arbennig.    Yn ogystal, roedd 48 o 
leoedd dros dro i ddysgwyr ar gael mewn Dosbarthiadau Lles a 
Dosbarthiadau Lleferydd ac Iaith, ac roedd 90 o leoedd ar gael yn yr 
Uned Cyfeirio Disgyblion.   
 

27. Er bod nifer o leoliadau arbenigol ledled Caerdydd ar hyn o bryd, nid oes 
digon o leoedd ar gael.   Rhagwelir y bydd nifer y plant a fyddai'n elwa o 
le yn cynyddu dros y blynyddoedd nesaf.    
 

28. Byddai'r cynigion yn cynyddu nifer y lleoedd Canolfan Adnoddau 
Arbenigol ar gyfer dysgwyr cynradd, uwchradd ac ô-16 sydd ag 
anghenion dysgu cymhleth ac awtistiaeth ac yn helpu i ateb y galw a 
ragwelir. 

29. Byddai'r cynigion hefyd yn gwella dosbarthiad cyffredinol y ddarpariaeth 
arbenigol ledled Caerdydd.   Byddai hyn yn golygu bod gan ddysgwyr 
sy'n byw ym mhob rhan o'r ddinas y potensial i gael mynediad at 
ddarpariaeth arbenigol yn nes at adref, gan leihau'r amser y maent yn ei 
dreulio yn teithio i'r ysgol ac oddi yno.  
 

Adran 1.5 Adnoddau addysg a goblygiadau ariannol eraill  
 
30. Mae gan y Cyngor ddyletswydd statudol i ddarparu lleoedd sy'n briodol i 

anghenion dysgwyr.  
 
31. Gan nad oes digon o leoedd ysgol arbennig yng Nghaerdydd ar hyn o 

bryd, mae'r Cyngor hefyd wedi ariannu rhai lleoedd mewn ysgolion 
arbennig mewn ardaloedd Cynghorau eraill neu mewn ysgolion 
annibynnol.  Cyfanswm y gwariant ar ddarpariaeth arbenigol o'r fath oedd 
£7.3m yn 2021/22.  Ar hyn o bryd, mae'r gyllideb ar gyfer 2022/23 ar 
gyfer y mathau hyn o leoedd wedi'i phennu ar £7.6m.   

 
32. Byddai'r cynigion yn darparu 221 o leoedd ychwanegol yn ysgolion 

Caerdydd ar gyfer dysgwyr ag Anghenion Dysgu Cymhleth a/neu Gyflwr 
ar y Sbectrwm Awtistig, a fyddai'n gwrthbwyso'r cynnydd a ragwelir 
mewn gwariant ar leoedd yn ardaloedd eraill y Cyngor neu mewn 
ysgolion annibynnol.  Heb fuddsoddi mewn lleoedd ychwanegol yn y sir, 
byddai disgwyl i gost y lleoedd hyn dyfu'n sylweddol yn y blynyddoedd i 
ddod.     

 
33. Byddai cost cyfalaf gwaith i ehangu ysgolion arbennig a sefydlu neu 

ehangu Canolfannau Adnoddau Arbenigol yn cael ei thalu o raglen 
adnewyddu asedau Addysg y Cyngor.  Rhaglen bum mlynedd yw hon 
sy'n blaenoriaethu gwaith gan gynnwys digonolrwydd, cyflwr ac 
addasrwydd ADY.  

 
34. Mae'r gwahaniaeth mewn costau refeniw cyfartalog fesul disgybl rhwng 

lleoliadau mewn ysgolion arbennig a Chanolfannau Adnoddau Arbenigol 
yng Nghaerdydd, ac mewn darpariaethau annibynnol amgen, yn 
amrywio'n fawr.  Mae'r gwahaniaeth presennol mewn costau refeniw 
cyfartalog fesul disgybl rhwng lleoliadau mewn ysgol arbennig yng 
Nghaerdydd, ac mewn darpariaeth annibynnol amgen, yn fwy na £50,000 
y flwyddyn, fesul dysgwr, ynghyd â chostau cludiant.  Fodd bynnag, nid 
oes digon o leoedd ar gael yn ardaloedd eraill y Cyngor nac mewn 
ysgolion annibynnol o fewn pellter teithio rhesymol ar gyfer nifer y 
dysgwyr y rhagwelir y bydd angen cymorth o'r fath arnynt.  

 
35. Y gost flynyddol i'r Cyngor o ddarparu cludiant ysgol i ddysgwyr ag 

Anghenion Dysgu Cymhleth / Cyflwr ar y Sbectrwm Awtistig i 
ddarpariaeth yn y Sir yw £5,000 fesul dysgwr ar gyfartaledd.  Y gost 
flynyddol i'r Cyngor o ddarparu cludiant ysgol i ddysgwyr ag Anghenion 
Dysgu Cymhleth / Cyflwr ar y Sbectrwm Awtistig i ddarpariaeth 
annibynnol amgen yw £10,000 fesul plentyn.  
 

36. Mae dosbarthiad y lleoedd ychwanegol arfaethedig ledled y ddinas yn 
ceisio cyfateb y ddarpariaeth i'r galw yn well. Pe na bai'r newidiadau 

arfaethedig yn mynd rhagddynt, rhagwelir y byddai hyd cyfartalog teithiau 
i ddarpariaeth amgen, a chostau cludiant o'r cartref i'r ysgol, yn cynyddu.   

Adran 1.6 Ffactorau Cyffredinol Eraill 
 

37. Nid yw'r Cyngor yn disgwyl i'r cynnig gael unrhyw effaith negyddol ar 
ansawdd safonau addysg i blant o gefndiroedd economaidd difreintiedig.  

 
Adran 1.14 Ffactorau Ychwanegol i'w Hystyried wrth Baratoi, Cyhoeddi, 
Cymeradwyo neu Benderfynu ar Gynigion ar gyfer Ad-drefnu'r 
Ddarpariaeth AAA 
 
38. Gall diffyg Canolfannau Adnoddau Arbenigol mewn rhai ardaloedd roi 

dysgwyr sy'n byw yn yr ardaloedd hynny dan anfantais.  Mae rhai 
teuluoedd yn anghyfarwydd â'r ardaloedd lle mae'r ddarpariaeth wedi'i 
lleoli.  Mae’n bosibl na all rhieni neu ofalwyr deithio'n hawdd i'r ardaloedd 
hynny.  

 
39. Byddai'r bwriad i ehangu'r ddarpariaeth Canolfannau Adnoddau 

Arbenigol a Dosbarthiadau Lles yn arwain at ddosbarthiad gwell o 
ganolfannau adnoddau arbenigol ledled y ddinas ac yn gwella mynediad i 
ddisgyblion. Byddai'n lleihau amseroedd teithio i lawer o ddisgyblion, yn 
ogystal â chynyddu nifer y lleoedd sydd ar gael.   
 

40. Byddai’r arbenigedd a’r arfer cynhwysol presennol yn cael eu cynnal.  
 

41. Byddai'r lleoedd ychwanegol yn helpu i sicrhau bod digon o leoedd i ateb 
y galw cynyddol sy'n deillio o boblogaeth gynyddol o ddisgyblion a nifer 
cynyddol o achosion ac o nodi Anghenion Dysgu Cymhleth ac anghenion 
Cyflwr ar y Sbectrwm Awtistig yng Nghaerdydd.  
 

42. Ni ddisgwylir y bydd y cynnig i ehangu / sefydlu darpariaeth Anghenion 
Dysgu Cymhleth a Chyflwr ar y Sbectrwm Awtistig yn yr ysgolion sy'n 
ddarostyngedig i'r cynigion hyn yn effeithio ar y ddarpariaeth Anghenion 
Dysgu Ychwanegol bresennol.   Disgwylir iddo wella dosbarthiad a 
lleoliadau priodol o gymharu â'r sefyllfa bresennol.  
 

Adran 1.15 Ffactorau i'w hystyried wrth gymeradwyo / penderfynu ar 
gynigion trefniadaeth ysgolion 

 
43. Nid oes unrhyw gynigion cysylltiedig ynghylch trefniadaeth ysgolion.  
 
44. Bod yr ymgynghoriad ar y newidiadau arfaethedig wedi ei gynnal yn unol 

â gofynion Cod Trefniadaeth Ysgolion Llywodraeth Cymru (Tachwedd 
2018). 

 
45. Anfonwyd y dogfennau ymgynghori at y rhai y dylid bod wedi'u hanfon 

atynt ac ymgynghorwyd â disgyblion mewn ysgolion lleol.   Rhoddwyd yr 
amser gofynnol (42 diwrnod y mae o leiaf 20 ohonynt yn ddiwrnodau 
ysgol) i ymateb i'r ymgynghoriad.   
 

46. Roedd y dogfennau ymgynghori yn cynnwys y wybodaeth ragnodedig fel 
y nodir yn y Cod.  

47. Cydymffurfiwyd â'r amserlen a'r cynnwys sy'n ofynnol mewn perthynas 

â'r adroddiad ymgynghori.    
 

48. Roedd cyhoeddi'r hysbysiadau statudol yn cydymffurfio â gofynion y Cod 
ac roedd yr hysbysiadau'n cynnwys yr holl wybodaeth ragnodedig.  

 
Gwrthwynebiadau i’r cynigion 
 
49. Derbyniodd y Cyngor ddau wrthwynebiad i'r hysbysiad statudol i gynyddu 

nifer dynodedig Ysgol Arbennig Tŷ Gwyn o 198 i 240 o fis Medi 2022 
erbyn y dyddiad cau.  Isod ceir crynodeb o’r gwrthwynebiadau ac ymateb 
y Cyngor.   
 

50. Roedd y ddau wrthwynebiad yn cyfeirio at gynnydd posibl mewn traffig 
yn mynd i safle'r ysgol ac oddi yno.   Dywedodd pob un fod y traffig ar 
Heol Vincent eisoes ar stop ar ddechrau a diwedd y diwrnodau ysgol, ac 
y byddai'r cynnig yn gwaethygu tagfeydd traffig yn yr ardal ymhellach. 
Gwnaed cais i gynnal arolwg traffig ac i lwybr amgen ar gyfer cerbydau 
sy'n dod i mewn ac yn gadael y safle gael ei ystyried.  
 

51. Mynegwyd pryder hefyd ynghylch staff yn parcio ym maes parcio'r parc 
cyfagos yn hytrach na thir yr ysgol. 
 

52. Mynegodd un gwrthwynebydd bryder nad yw adeilad Tŷ Gwyn o faint 
digonol i ddarparu ar gyfer y nifer cynyddol o ddisgyblion.   
 

Gwerthusiad o’r safbwyntiau a fynegwyd  
 
53. Mae Ysgol Tŷ Gwyn wedi'i dynodi i ddarparu Lleoedd ar gyfer dysgwyr 3-

19 oed sydd ag anableddau dysgu cymhleth a Chyflwr ar y Sbectrwm 
Awtistig, gan gynnwys y rhai ag anableddau lluosog neu ddwys sydd 
angen lefelau uchel o gymorth.  

 
54. Mae pob un o ddysgwyr Tŷ Gwyn yn gymwys i gael cludiant am ddim o'r 

cartref i'r ysgol, er bod rhai rhieni'n dewis gwneud eu trefniadau eu 
hunain gan fod hyn yn addas ar gyfer anghenion unigol ac amgylchiadau 
teuluol eu plentyn.    
 

55. Efallai y bydd y cynnig i gynyddu nifer y lleoedd anghenion dysgu 
ychwanegol yn Ysgol Arbennig Tŷ Gwyn yn gofyn am Ddatganiad 
Trafnidiaeth a fydd yn nodi mesurau i'w cynnwys fel rhan o'r cais i 
sicrhau cymaint o deithio cynaliadwy â phosibl.    Byddai staff ac 
ymwelwyr â’r ysgol yn elwa ar unrhyw welliannau gofynnol mewn 
cyfleusterau ar gyfer teithio llesol i'r ysgol neu gyfleusterau trafnidiaeth 
gyhoeddus.     
 

56. Mae Cynllun Corfforaethol presennol y Cyngor yn cynnwys ymrwymiad i 
bob ysgol yng Nghaerdydd ddatblygu Cynllun Teithio Llesol. Bydd 
cynllun felly’n nodi camau gan yr ysgol i gynorthwyo ac annog teithio 
llesol i’r ysgol ac unrhyw welliannau i seilwaith ar ac oddi ar y safle sy’n 
angenrheidiol i hwyluso teithiau llesol.   

57. Bydd cynyddu teithio llesol i'r ysgol (cerdded, beicio a sgwtio) lle bo’n 

bosibl a phriodol yn unol ag anghenion unigol) drwy sicrhau bod 
cyfleusterau diogel yn cael eu darparu yn cael effaith gadarnhaol ar 
iechyd a lles.    
 

58. Gyda'r galw cynyddol disgwyliedig am Drafnidiaeth i Ddysgwyr, byddai'r 
safle'n cael ei adolygu i sicrhau bod cyfleusterau addas a digonol ar gyfer 
gollwng a chasglu yn cael eu darparu ar y safle i ddarparu ar gyfer y nifer 
briodol o gerbydau, a gwneir gwelliannau os oes angen.   Efallai y bydd 
angen addasiadau i drefniant lleoedd gyda goleuadau ychwanegol o 
fewn yr ardal gollwng a chasglu er mwyn darparu ar gyfer cynnydd yn 
nifer y cerbydau yn well.   
 

59. Mae'r Cyngor yn parhau i weithio gyda'r Corff Llywodraethu i sicrhau bod 
llety addas yn cael ei ddarparu ar gyfer y cynnydd yn nifer y disgyblion 
gan gynnwys darparu ystafelloedd dosbarth, swyddfeydd ac ardaloedd 
Gwasanaethau Oedolion ychwanegol yn hen Ganolfan Ieuenctid Trelái. 
 

60. Bydd archwiliad o'r ddarpariaeth bresennol yn cael ei gynnal gyda'r ysgol 
a fydd yn cynnwys ystyried maint dosbarthiadau.  Nid oes unrhyw 
gynlluniau i gynyddu capasiti y tu hwnt i'r cynnig presennol.   Byddai 
derbyniadau i'r ysgol gan y Cyngor yn cael eu cyflwyno'n raddol, er mwyn 
cefnogi twf cynaliadwy'r ysgol.  

 
Derbyniadau 
 
61. Nid oes unrhyw gynlluniau i newid polisi'r Cyngor ar dderbyn plant i 

ysgolion o ganlyniad i'r cynigion hyn, neu’n gysylltiedig â hwy.  
 

62. Rheolir derbyniadau i ddarpariaeth arbenigol gan yr awdurdod lleol ac 
maent yn amodol ar ddatganiad o Anghenion Addysgol Arbennig (AAA) 
neu Gynllun Datblygu Unigol (CDU) fel y bo’n briodol.  
 

Partneriaethau 
 
63. Mae Addewid Caerdydd yn weledigaeth y mae dinas Caerdydd yn 

ymroddedig i'w gwireddu ac sy'n ceisio sicrhau bod pob plentyn a 
pherson ifanc yn gallu manteisio ar gyfleoedd sy'n gwireddu uchelgais a 
sgiliau ac sy'n eu cefnogi i symud ymlaen i addysg, cyflogaeth a 
hyfforddiant.   
 

64. Mae Addewid Caerdydd drwy rwydweithiau ysgolion, cyflogwyr (mewn 
sectorau twf yr economi yn arbennig), partneriaethau cymunedol, addysg 
bellach ac uwch, yn darparu gwybodaeth, sgiliau a phrofiadau i 
ddisgyblion gyflawni eu potensial a chyfrannu at dwf economaidd ein 
prifddinas.   
 

65. Mae Addewid Caerdydd yn gweithio gyda chyflogwyr i gefnogi datblygiad 
llwybrau dysgu, gyrfaoedd a phrofiadau sy'n gysylltiedig â gwaith a 
chydweithio i gyd-lunio profiadau dysgu dilys gyda diwydiant yn unol â 

https://cardiffcommitment.co.uk/index.php/en/

gofynion y Cwricwlwm i Gymru gan ganolbwyntio ar gefnogi plant a phobl 
ifanc sydd ei angen fwyaf.  
 

66. Drwy Addewid Caerdydd, mae'r Cyngor wedi adeiladu cynghrair ledled y 
ddinas i gefnogi cyflawniad addysgol; yn enwedig codi dyheadau 
dysgwyr, creu cyfleoedd, datblygu sgiliau a chefnogi dilyniant i fyd 
gwaith.  Mae nifer ac ehangder y partneriaid dan sylw wedi tyfu'n 
sylweddol ers 2016 gyda dros 300 o bartneriaid bellach yn cymryd rhan 
mewn gwahanol ffyrdd.   
 

67. Mae'r dull hwn yn galluogi rhaglenni cyffredinol a thargedig i weithio 
gyda'i gilydd a pharhau i ganolbwyntio ar y weledigaeth gyffredin y dylai 
unrhyw blentyn sy'n tyfu i fyny yng Nghaerdydd gael cyfle cyfartal i 
wireddu ei botensial. Ac yn holl bwysig bod y daith i annibyniaeth yn 
gontinwwm y dylid ei feithrin o'r ysgol gynradd i'r ysgol uwchradd, a hyd 
at addysg, hyfforddiant a chyflogaeth Ôl-16.  
 

68. Mae dros 300 o gwmnïau yn ymwneud â'r fenter bellach ac mae 
arwyddocâd yr addewidion a wnânt yn cynnig amrywiaeth o gyfleoedd i 
blant a phobl ifanc gan fod Addewid Caerdydd yn cael ei ddefnyddio fel 
sylfaen ar gyfer holl berthnasau'r Cyngor â chyflogwyr. 
 

69. Mae cynigion y Cyngor ar gyfer Band B Rhaglen Cymunedau Cynaliadwy 
ar gyfer Dysgu (Rhaglen Ysgolion yr 21ain Ganrif gynt) a Strategaeth 
Caerdydd 2030, yn nodi'n glir y cysylltiad rhwng gwella'r amgylchedd ar 
gyfer dysgu a chodi safonau cyrhaeddiad.   
 

70. Caiff prosiectau cyflymu a arweinir gan y Tîm Craidd ac a gynhelir gydag 
ysgolion eu llywio gan ddata a gedwir mewn perthynas ag ardaloedd 
Prydau Ysgol am Ddim, Addysg Plant sy'n Derbyn Gofal, ADY a Mynegai 
Amddifadedd Lluosog Cymru.  Nod ardaloedd cyflymu Addewid 
Caerdydd yw cael y budd a'r gwerth mwyaf gan bartneriaethau a cheisio 
darparu dulliau cynaliadwy a graddadwy ar gyfer ysgolion a chyflogwyr.   
Mae chwe ardal blaenoriaeth yn cefnogi’r gwaith o ddatblygu cyfleoedd 
ac yn cynnwys creu partneriaethau ysgol / busnes i ddarparu profiadau 
gwaith a thargedu datblygiad sgiliau yn sectorau twf economaidd 
allweddol Prifddinas-Ranbarth Caerdydd ar draws y continwwm oedran.  
 

71. Enghraifft o hyn yw'r dull Fforwm Busnes sy'n gweld partneriaid o bob 
rhan o'r Sectorau Twf yn y rhanbarth yn gweithio gydag ysgolion i 
ddatblygu cyfleoedd a sgiliau sy'n cefnogi uchelgais a dilyniant i addysg, 
cyflogaeth a hyfforddiant.   
 

72. Byddai'r datblygiadau ysgolion sylweddol arfaethedig yn darparu 
cyfleoedd ar gyfer partneriaethau cryf gyda busnesau a chyflogwyr o 
amrywiaeth o sectorau yn economi Caerdydd. Ymchwilir i gyfleoedd ar 
gyfer partneriaethau pellach a chânt eu datblygu yn unol â'r 
blaenoriaethau a nodir yn Addewid Caerdydd.  
 

Effaith y cynnig ar y Gymraeg 
 

73. Mae’r Cyngor wedi ymrwymo i ddatblygu Caerdydd Ddwyieithog.  

https://gov.wales/curriculum-for-wales

74. Mae Cynllun Strategol Cymraeg mewn Addysg (CSCA) 2022-2031 

Caerdydd yn nodi cyfres o ymrwymiadau uchelgeisiol i adeiladu ar y 
cynnydd a wnaed hyd yma.   Bydd y rhain yn sicrhau bod pob plentyn yn 
y ddinas yn gallu derbyn addysg drwy gyfrwng y Gymraeg, bydd y nifer 
sy'n derbyn eu haddysg mewn ysgolion cyfrwng Cymraeg yn cynyddu, a 
thrwy'r defnydd sylweddol ar y Gymraeg mewn addysg cyfrwng Saesneg 
bydd pob plentyn yn cael cyfle i fod yn hyderus wrth siarad Cymraeg.  
 

75. Mae lefel anghenion addysgol arbennig / anghenion dysgu ychwanegol 
yn y sector Cymraeg wedi bod yn is yn hanesyddol nag yn y sector 
Saesneg.  Fodd bynnag, mae hyn wedi bod yn newid dros y 4-5 mlynedd 
diwethaf, gydag ysgolion yn adrodd am fwy o achosion o anghenion 
dysgu ychwanegol, ym mhob maes angen.   
 

76. Cynhaliwyd adolygiad o ADY yn y sector Cymraeg gydag ysgolion 
cyfrwng Cymraeg yn 2016 i lywio'r Cynllun Strategol Cymraeg mewn 
Addysg (CSCA).  Nododd ysgolion nifer fach ond arwyddocaol o 
enghreifftiau o ddisgyblion ag anghenion dysgu ychwanegol yn gadael y 
sector Cymraeg er mwyn cael mynediad at ganolfannau adnoddau 
arbenigol neu ysgolion arbennig.    
 

77. Roedd rhywfaint o dystiolaeth anecdotaidd hefyd i awgrymu bod rhai 
teuluoedd a fyddai fel arall yn dewis addysg Gymraeg yn dewis addysg 
Saesneg yn lle hynny os oedd gan eu plentyn anghenion dysgu 
ychwanegol, oherwydd pryder y gallai fod angen i'w plentyn drosglwyddo 
i'r sector arbenigol yn ddiweddarach.   
 

78. Drwy'r Cynllun Strategol Cymraeg mewn Addysg, mae Caerdydd wedi 
buddsoddi mewn darpariaeth arbenigol yn y sector, gan gynnwys 
rhywfaint o allu i ymateb i'r galw cynyddol a meithrin mwy o hyder yn y 
ddarpariaeth arbenigol sydd ar gael yn y sector.   
 

79. Sefydlwyd canolfan gynradd newydd yn Ysgol Gymraeg Pwll Coch, o 
fewn dalgylch Ysgol Gyfun Gymraeg Glantaf, lle mae’r ganolfan 
uwchradd wedi ei sefydlu.  Mae'r ddwy ganolfan yn darparu ar gyfer 
dysgwyr ag anawsterau dysgu difrifol, gan ddarparu cwricwlwm arbenigol 
a chefnogi ystod o anghenion eilaidd gan gynnwys anghenion corfforol a 
meddygol, anawsterau lleferydd ac iaith ac awtistiaeth.    
 

80. Wrth i'r sector Cymraeg barhau i dyfu bydd yn bwysig datblygu 
darpariaeth ychwanegol gan ragweld yr angen, er mwyn sicrhau bod 
addysg Gymraeg yn ddewis gwirioneddol i ddysgwyr ag anghenion 
dysgu ychwanegol cymhleth.    
 

81. Yn dilyn sesiynau ymgysylltu ag aelodau Fforwm Addysg Gymraeg 
Caerdydd yn haf 2021, ymgynghorodd y Cyngor yn ffurfiol ar ei Gynllun 
Strategol Cymraeg mewn Addysg (CSCA) drafft 2022-2032 rhwng 15 
Hydref 2021 a 13 Rhagfyr 2021.   
 

82. Dosbarthwyd dolenni i'r cynllun (gan gynnwys y CSCA drafft llawn, y 
fersiwn gryno hawdd ei deall a'r Llwybr Twf) a thudalen we'r arolwg i 

randdeiliaid statudol gan gynnwys ysgolion Caerdydd a sefydliadau sy'n 
aelodau o Fforwm Addysg Gymraeg Caerdydd.   
 

83. Mae'r CSCA drafft yn nodi'r strategaeth ar gyfer datblygu darpariaeth 
anghenion dysgu ychwanegol cyfrwng Cymraeg a byddai cynigion yn 
cael eu cyflwyno fel rhan o'r broses o weithredu Cynllun Strategol 
Cymraeg mewn Addysg y Cyngor ar ôl i Lywodraeth Cymru gytuno ar y 
strategaeth a’r Cyngor ei mabwysiadu’n ffurfiol yn ddiweddarach yn 
2022.   
 

84. Cymeradwyodd y Cabinet CSCA 2022-2031 Caerdydd yn ei gyfarfod ar 
24 Chwefror 2022, i'w gyflwyno i Weinidogion Llywodraeth Cymru.  
 

85. Bydd datblygiad parhaus darpariaeth anghenion dysgu ychwanegol gan 
gynnwys darpariaeth newydd a phresennol yn cael ei adolygu'n barhaus 
er mwyn sicrhau bod cynigion yn cael eu cyflwyno mewn ffordd strategol 
a chyfannol sy'n ystyried anghenion ein holl ddysgwyr ac yn adlewyrchu'r 
ychwaneged sydd ei angen i sicrhau bod y sector cyfrwng Cymraeg yn 
gydradd wrth i leoedd newydd gael eu darparu drwy'r CSCA arfaethedig. 
 

Llesiant Cenedlaethau’r Dyfodol 
 
86. Yn unol â Deddf Llesiant Cenedlaethau'r Dyfodol, mae Cyngor Caerdydd 

wedi ymrwymo i ddarparu Ysgolion Lleol i Blant Lleol, i annog y defnydd 
o ddulliau cynaliadwy o deithio i ysgolion, megis cerdded a beicio. Mae 
pob prosiect ysgol yn ystyried materion trafnidiaeth allweddol pan gaiff y 
prosiectau eu cynllunio ac yn ystyried yr angen i ddarparu llwybrau mwy 
diogel i annog cerdded, beicio a dulliau teithio llesol eraill i'r ysgol.  
 

87. Yng ngoleuni'r pandemig a chyda'r buddsoddiadau presennol mewn 
TGCh ledled y ddinas, gellir lleihau symudiadau myfyrwyr ymhellach wrth 
i dechnoleg symudol ddatblygu ymhellach gan ganiatáu dulliau addysgu 
hyblyg.   Mae gan y rhain y potensial i arwain at Gynllun Teithio mwy 
effeithlon a chyfrannu ymhellach at dargedau'r Cyngor i leihau ei 
allyriadau carbon.     
 

88. Er mwyn manteisio i’r eithaf ar effaith hirdymor y buddsoddiad sylweddol 
hwn, byddai unrhyw ddyluniad a aiff yn ei flaen ar gyfer pob ysgol sy’n 
rhan o’r cynnig hwn yn cael ei ddatblygu er mwyn sicrhau cyfleusterau 
modern o safon uchel sy’n gallu ymateb i anghenion y boblogaeth 
bresennol o ddisgyblion a chefnogi gweithrediad dulliau addysgu a dysgu 
effeithiol. Byddent hefyd yn ymgorffori’r hyblygrwydd i ystyried 
newidiadau yn dibynnu ar yr angen wrth i amser fynd rhagddo, megis 
newid yn y ddemograffeg a niferoedd disgyblion, newid yn y cwricwlwm a 
newid ym math anghenion disgyblion.   
 

89. Bydd y prosiect yn ymgynghori â phob corff statudol wrth ddatblygu cais 
cynllunio i sicrhau bod yr amgylchedd ac effeithiau bioamrywiaeth yn cael 
eu hystyried yn llawn. 

 
Ymgynghori ag Aelodau Lleol 

90. Ymgynghorwyd ag aelodau lleol fel rhan o’r cyfnod ymgynghori.  
Cynhaliwyd y cyfnod ymgynghori ar gyfer cynigion Ysgol Gynradd 
Moorland rhwng 11 Hydref 2021 a 17 Ionawr 2022.  Cynhaliwyd y cyfnod 
ymgynghori ar gyfer y Ddarpariaeth Anghenion Dysgu Cymhleth a 
Chyflwr ar y Sbectrwm Awtistig ar gyfer dysgwyr 3-19 oed o 14 Rhagfyr 
2021 tan 1 Chwefror 2022.   

 
Ystyriaethau Craffu 
 
91. Bydd y Pwyllgor Craffu Plant a Phobl Ifanc yn ystyried yr eitem hon ar 5 

Gorffennaf 2022.   Bydd unrhyw sylwadau a dderbynnir yn cael eu 
dosbarthu yng Nghyfarfod y Cabinet.   
 

Rhesymau dros yr Argymhellion  
 
92. Ateb y galw cynyddol am leoedd mewn Canolfan Adnoddau Arbenigol ac 

Ysgolion Arbennig ar gyfer dysgwyr cynradd, uwchradd ac ôl-16 oed 
sydd ag anghenion dysgu cymhleth ac awtistiaeth.  
 

Goblygiadau Ariannol 
 
93. Mae'r adroddiad hwn yn amlinellu newidiadau i'r ddarpariaeth ADY a 

derbyniadau i ysgolion o fewn yr wyth ysgol a nodwyd.  Nid yw cyhoeddi'r 
cynigion a argymhellir ynddo'i hun yn ymrwymo'r Awdurdod i wariant yn y 
dyfodol.  Er nad oes unrhyw oblygiadau ariannol cyfalaf yn deillio'n 
uniongyrchol o'r adroddiad hwn, unwaith y cytunir ar ateb terfynol ar 
gyfer pob safle, bydd angen cynnal gwerthusiad ariannol llawn.   

 
94. Mae'r adroddiad yn nodi y bydd cynlluniau yn y dyfodol yn cael eu 

hariannu drwy gyllideb Cyfalaf Adnewyddu Asedau.  Bydd angen 
blaenoriaethu'r cynlluniau hyn yn erbyn buddsoddiadau eraill mewn 
ysgolion sy'n ofynnol gan gynnwys gosod toeon a boeleri newydd, gwaith 
iechyd a diogelwch a gwaith blaenoriaeth arall sy'n deillio o arolygon.  Os 
caiff ei gymeradwyo, bydd angen rheolaeth gyllidebol dynn ar y 
cynlluniau hyn er mwyn sicrhau nad yw cynlluniau blaenoriaeth eraill yn 
cael eu heffeithio'n andwyol neu eu gohirio.   

 
95. Bydd angen i leoedd ychwanegol gael eu hariannu o'r gyllideb ysgolion 

dirprwyedig bresennol.  Mae adroddiadau cyn ymgynghori blaenorol wedi 
amlygu’r ddarpariaeth cost uchel presennol ar gyfer y boblogaeth hon o 
ddisgyblion drwy Leoliadau y Tu Allan i'r Sir neu daliadau Gwella 
Anghenion Cymhleth (TGAC) uwch i ddisgyblion prif ffrwd. Mae angen 
rhagor o waith i ganfod a fydd yr arbedion ar Leoliadau y Tu Allan i'r Sir 
neu Daliadau Gwella Anghenion Cymhleth uwch yn ddigonol i dalu 
costau ychwanegol lleoedd ychwanegol ac unrhyw gostau trafnidiaeth 
cysylltiedig.  

 
96. O ran refeniw, bydd angen adolygu'r gyllideb ar gyfer pob CAA neu Ysgol 

Arbennig sydd â chynnydd o ran nifer y lleoedd. Rhaid i'r diwydrwydd 
dyladwy a gymerir roi sicrwydd y bydd y lleoedd ychwanegol yn cael eu 
defnyddio ac y bydd cost a niferoedd y lleoliadau y tu allan i'r sir a 
thaliadau gwella anghenion cymhleth yn lleihau er mwyn sicrhau na fydd 

unrhyw bwysau sylweddol yn parhau ar gyllidebau ysgolion.  Dros y 
tymor canolig, bydd angen adolygu a dadansoddi'n rheolaidd, gan 
gymharu'r nifer a ragwelir o leoedd sydd ar gael â’r lleoedd a ddefnyddir.  
Bydd hyn yn sicrhau bod y manteision gorau posibl yn cael eu cyflawni 
gan yr adnoddau ariannol a gaiff eu defnyddio.  

 
97. Mae'r cynnig i ledaenu'r ddarpariaeth yn well mewn ysgolion arbennig a 

Chanolfannau Adnoddau Arbenigol ledled y ddinas yn golygu bod y gost 
cludiant fesul dysgwr unigol yn debygol o ostwng. Fodd bynnag, mae 
amcanestyniadau o fewn y goblygiadau trafnidiaeth yn dangos bod yr 
effaith gyffredinol ar gludiant o'r cartref i'r ysgol yn debygol o gynyddu yn 
y tymor canolig.  Mae cyllidebau trafnidiaeth ysgolion wedi gweld pwysau 
cynyddol dros y tair blynedd diwethaf a bydd angen cynllunio mwy 
cadarn i nodi cynnydd mewn pris neu ddarpariaeth ochr yn ochr â 
rheolaethau ychwanegol i sicrhau bod unrhyw newidiadau yn fforddiadwy 
o fewn dyraniadau presennol y gyllideb lle bo hynny'n bosibl.   Mae 
angen i'r sawl sy'n gwneud y penderfyniad ystyried y tebygolrwydd y 
bydd arbedion ar leoliadau unigol a rheoli Lleoliadau y Tu Allan i'r Sir yn 
fwy effeithiol yn gallu talu am y gost ychwanegol o gludo disgyblion i'r 
lleoedd CAA cynyddol.   

 
98. Mae'r adroddiad eglurhaol yn nodi y bydd nifer y lleoedd yn cynyddu'n 

raddol dros y pedair blynedd nesaf ac mae angen gwneud rhagor o waith 
i sefydlu'r gost / arbedion ar gyfer pob blwyddyn ariannol.  Ar gyfer 
2022/23, mae perygl y byddai'r gwariant cyffredinol ar ddarpariaeth y Tu 
Allan i'r Sir a Thaliadau Gwella Anghenion Cymhleth uwch i blant a phobl 
ifanc ag ADY yn cynyddu ym mis Medi 2022, ond gellir rheoli'r pwysau 
hyn o fewn cyllidebau dirprwyedig ysgolion. Fodd bynnag, mae'r angen i 
sicrhau bod modelu cadarn ar waith i sicrhau bod unrhyw bwysau pellach 
yn cael eu nodi a'u deall cyn gweithredu a’u bod yn cael eu modelu'n 
gadarn a'u cynnwys mewn cynllunio tymor canolig o'r pwys mwyaf.   

 
99. O ran goblygiadau cyfalaf, bydd angen gwerthuso'n llawn yn ariannol 

unrhyw waith pellach sydd ei angen i ddarparu ar gyfer cynnydd yn nifer 
y disgyblion a nodi ffynhonnell ariannu. Os bydd gofyn i’r Cyngor wneud 
cyfraniad tuag at y costau hyn, bydd angen i hyn gael ei ariannu o fewn 
yr adnoddau presennol a gymeradwywyd neu eu ffactora i gynlluniau 
rhaglen Gyfalaf y Cyngor yn y dyfodol.  Fel rhan o'r gwerthusiad pellach 
sy'n ofynnol, bydd angen ystyried goblygiadau TAW sy'n deillio o 
drefniadau perchnogaeth tir ac eiddo mewn perthynas ag ysgolion 
Gwirfoddol a Gynorthwyir ac ysgolion Sefydledig.  Os bydd unrhyw gost 
yn gysylltiedig â'r driniaeth TAW ofynnol, bydd angen cynnwys hyn o 
fewn amlen ariannol gyffredinol y cynllun.  

 
100. Bydd Uned Blynyddoedd Cynnar Moorland yn cael ei hariannu o grant 

Dechrau'n Deg Llywodraeth Cymru o £1.3m, gyda'r gweddill i'w hariannu 
o'r gyllideb Adnewyddu Asedau Addysg.  Er mwyn sicrhau cyllideb 
ddigonol, bydd angen blaenoriaethu'r cynllun hwn o fewn y rhaglen 
adnewyddu asedau bresennol, gyda chyllid ychwanegol ar gael drwy 
ddyraniad buddsoddi i arbed cyllideb gyfalaf ysgolion.  

Goblygiadau Cyfreithiol 
 
101. Rhaid i’r cynigion trefniadaeth ysgolion a nodir yn yr adroddiad gael eu 

hystyried yng nghyd-destun darpariaethau Deddf Safonau a 
Threfniadaeth Ysgolion (Cymru) 2013 ('y Ddeddf') a Chod Trefniadaeth 
Ysgolion 2018 ('y Cod').  Mae'r Cod yn nodi'r ffactorau y dylid eu 
hystyried mewn perthynas â gwahanol gynigion, y gweithdrefnau 
statudol, y gofynion cyfreithiol a'r canllawiau.   

 
102. Mae'r gweithdrefnau statudol yn cynnwys ymgynghoriad cyhoeddus, 

cyhoeddi adroddiad ymgynghori, hysbysiad statudol a chyfnod 
gwrthwynebu o 28 diwrnod, cyn penderfynu ar y cynigion.  Cyfeirir at yr 
adroddiadau blaenorol i'r Cabinet ar y cynigion hyn yng nghorff yr 
adroddiad.  Ym mis Mawrth 2022, ystyriodd y Cabinet yr adroddiad 
ymgynghori a phenderfynodd fwrw ymlaen â'r cynigion a chyhoeddiad 
awdurdodedig yr hysbysiad statudol, gyda'r cyfnod gwrthwynebu 
gofynnol o 28 diwrnod (a ddaeth i ben ar 2 Mehefin 2022).   

 
103. Mae cynnwys yr hysbysiad statudol, y dull cyhoeddi a'r personau sydd i'w 

hysbysu wedi'u rhagnodi yn y Cod.  O dan adran 49 o'r Ddeddf, pan fydd 
gwrthwynebiadau wedi dod i law, rhaid i'r Cyngor gyhoeddi crynodeb o'r 
gwrthwynebiadau statudol ac ymateb y Cyngor i'r gwrthwynebiadau 
hynny ("yr Adroddiad Gwrthwynebu") ar ei wefan a sicrhau bod hwn ar 
gael i'r partïon â diddordeb a restrir yn y Cod.  Mae'r adroddiad cabinet 
hwn yn cynnwys yr Adroddiad ar Wrthwynebiadau.   

 
104. Rhaid i'r Cyngor benderfynu a ddylid gweithredu ei gynigion ai peidio o 

fewn 16 wythnos o ddiwedd y cyfnod gwrthwynebu (o dan adran 53 o 
Ddeddf 2013).  Os bydd y Cyngor yn methu â phenderfynu ar y cynigion 
o fewn y cyfnod o 16 wythnos, cymerir ei fod wedi tynnu'r cynigion yn ôl.  
Wrth benderfynu ar ei gynigion, rhaid i'r Cyngor fod yn fodlon bod yr 
ymgynghoriad statudol wedi'i gynnal a bod y cynigion wedi'u cyhoeddi yn 
unol â'r Cod; a rhaid iddo ystyried yn gydwybodol yr Adroddiad 
Gwrthwynebiadau ac unrhyw ymatebion i'r hysbysiad sy'n cefnogi'r 
cynigion, gan roi sylw i'r ffactorau perthnasol a nodir yn y Cod.  

 
105. Rhaid i’r penderfyniad ynghylch a ddylid bwrw ymlaen â'r cynigion ai 

peidio gael ei nodi, gyda rhesymau'n rhoi sylw i'r ffactorau a nodir yn y 
Cod, a'i gyhoeddi ar ffurf llythyr penderfyniad, a gyhoeddir ar wefan y 
Cyngor a’i rannu â Gweinidogion Cymru, corff llywodraethu'r ysgol a’r 
holl bartïon â diddordeb a restrir yn y Cod.  

 
106. Os eir â’r cynigion yn eu blaen, bydd gofyn pennu’r trefniadau derbyn, yn 

cynnwys y niferoedd derbyn a’r dalgylchoedd, yn dilyn ymgynghoriad, yn 
unol â’r Cod Derbyn i Ysgolion a’r Rheoliadau Addysg (Penderfynu ar 
Drefniadau Derbyn) (Cymru) 2006.   

 
107. Wrth ystyried y mater hwn, rhaid i’r Cyngor barchu ei ddyletswyddau 

cydraddoldeb sector cyhoeddus o dan Ddeddf Cydraddoldeb 2010 (gan 
gynnwys dyletswyddau sy’n benodol i’r sector cyhoeddus yng Nghymru). 
Mae’r dyletswyddau yn mynnu bod y Cyngor yn rhoi ystyriaeth briodol i'r 
angen i (1) gael gwared ar wahaniaethu anghyfreithlon, (2) hybu cyfle 

cyfartal a (3) meithrin perthnasoedd da ar sail y nodweddion 
gwarchodedig.  Y nodweddion gwarchodedig yw oed, ailbennu rhywedd, 
rhyw, hil -gan gynnwys tras ethnig neu genedlaethol, lliw neu 
genedligrwydd, anabledd, beichiogrwydd a mamolaeth, priodas a 
phartneriaeth sifil, cyfeiriadedd rhywiol, crefydd neu gred - gan gynnwys 
diffyg cred. 

 
108. Wrth wneud penderfyniadau strategol, mae gan y Cyngor ddyletswydd 

statudol hefyd i roi sylw dyledus i'r angen i leihau anghydraddoldebau o 
ran canlyniadau sy'n deillio o anfantais economaidd-gymdeithasol ('y 
Ddyletswydd Economaidd-Gymdeithasol' a osodir o dan adran 1 Deddf 
Cydraddoldeb 2010). Wrth ystyried hyn, rhaid i'r Cyngor roi sylw i’r 
canllawiau statudol a gyhoeddir gan Weinidogion Cymru (WG42004 
Cymru Fwy Cyfartal, Y Ddyletswydd Economaidd-Gymdeithasol Deddf 
Cydraddoldeb 2010 (llyw.cymru) a rhaid iddo allu dangos sut y mae wedi 
cyflawni ei ddyletswydd.   

 
Deddf Llesiant Cenedlaethau’r Dyfodol (Cymru) 2015 
 
109. Mae Deddf Llesiant Cenedlaethau’r Dyfodol (Cymru) 2015 (“y Ddeddf”) 

yn gosod ‘dyletswydd lles’ ar gyrff cyhoeddus gyda’r bwriad o geisio 
cyflawni 7 nod lles cenedlaethol Cymru – Cymru sy’n ffyniannus, yn 
wydn, yn iachach, yn fwy cyfartal, sydd â chymunedau cydlynol, sydd â 
diwylliant bywiog lle mae’r iaith Gymraeg yn ffynnu, ac sy’n gyfrifol ar 
lefel fyd-eang.  

 
110. Wrth arfer ei ddyletswyddau o dan y Ddeddf, mae’r Cyngor wedi gosod a 

chyhoeddi amcanion lles sydd wedi’u dylunio i wneud y gorau o’i 
gyfraniad i gyflawni’r nodau lles cenedlaethol. Nodir yr amcanion lles yng 
Nghynllun Corfforaethol Caerdydd ar gyfer 2021-24. Wrth arfer ei 
swyddogaethau, mae’n ofynnol i’r Cyngor gymryd pob cam rhesymol i 
gyflawni ei amcanion lles. Golyga hyn y dylai'r sawl sy'n gwneud 
penderfyniadau ystyried sut y bydd y penderfyniad arfaethedig yn 
cyfrannu at gyflawni'r amcanion lles a rhaid iddynt fod yn fodlon bod pob 
cam rhesymol wedi'i gymryd i gyflawni'r amcanion hynny.  

 
111. Mae’r ddyletswydd lles hefyd yn gofyn i’r Cyngor weithredu yn unol â’r 

‘egwyddor datblygu cynaliadwy’. Mae’r egwyddor yn mynnu bod y 
Cyngor yn gweithredu mewn modd sy’n ceisio sicrhau bod anghenion y 
presennol yn cael eu cyflawni heb gyfaddawdu ar allu cenedlaethau’r 
dyfodol i ddiwallu eu hanghenion eu hunain. Yn syml, mae hyn yn golygu 
bod gofyn i’r sawl sy’n gwneud penderfyniadau yn y Cyngor ystyried 
effaith eu penderfyniadau ar y bobl sy’n byw eu bywydau yng Nghymru 
yn y dyfodol. Wrth wneud hynny, rhaid i’r Cyngor:  

 
• Edrych i’r hirdymor   
• Canolbwyntio ar atal trwy ddeall gwreiddiau problemau  
• Cyflawni ymagwedd integredig i gyflawni’r 7 nod lles cenedlaethol  
• Gweithio ar y cyd ag eraill i ddod o hyd i ddatrysiadau cynaliadwy  
• Cynnwys pobl o bob rhan o’r gymuned mewn penderfyniadau sy’n 

effeithio arnynt  

112. Rhaid i’r sawl sy’n penderfynu fod yn fodlon bod y penderfyniadau 
arfaethedig yn unol â’r egwyddorion uchod; a dylid rhoi ystyriaeth 
ddyledus i’r Canllaw Statudol a roddwyd gan Weinidogion Cymru, y gellir 
ei weld trwy ddefnyddio’r ddolen isod:  

 
https://gov.wales/topics/people-and-communities/people/future-
generations-act/statutory-guidance/?skip=1&lang=cy  

 
Cyffredinol 
 
113. Dylai'r penderfynir fod yn fodlon bod y penderfyniad yn unol â'r polisi 

ariannol a chyllidebol.   
 
114. Rhaid i’r sawl sy’n penderfynu fod yn ystyriol hefyd, wrth benderfynu, o 

rwymedigaethau ehangach y Cyngor dan Fesur y Gymraeg (Cymru) 
2011 a Safonau’r Gymraeg.  

 
 

Goblygiadau o ran AD 
 
Goblygiadau Adnoddau Dynol sy'n berthnasol i'r cynigion ar gyfer sefydlu 
darpariaeth Canolfannau Adnoddau Arbenigol  
 
115. Mae'r goblygiadau isod yn berthnasol i'r cynigion i sefydlu darpariaeth 

Canolfan Adnoddau Arbenigol yn Ysgol Gynradd Moorland, Ysgol 
Uwchradd Willows ac Ysgol Gyfun Gymraeg Glantaf.  

 
116. Bydd y Gwasanaethau Pobl Adnoddau Dynol yn gweithio gyda'r Corff 

Llywodraethu i fynd i'r afael â'r goblygiadau Adnoddau Dynol sy'n deillio 
o sefydlu Canolfan Adnoddau Arbenigol yn yr ysgol a'r angen dilynol am 
staffio ychwanegol.   
 

117. Lle mae’r Corff Llywodraethu wedi mabwysiadu Polisi Adleoli a Diswyddo 
Ysgolion y Cyngor, bydd unrhyw swyddi gwag newydd sy'n codi o 
ganlyniad i sefydlu'r Ganolfan Adnoddau Arbenigol yn rhoi cyfleoedd i 
staff ysgol sydd ar y gofrestr adleoli ysgolion.  
 

Goblygiadau Adnoddau Dynol sy'n berthnasol i'r cynigion ar gyfer ehangu'r 
Ddarpariaeth Ysgolion Arbennig bresennol  
 
118. Mae'r goblygiadau isod yn berthnasol i'r cynigion i gynyddu capasiti 

Ysgol Arbennig Tŷ Gwyn ac Ysgol Arbennig The Hollies.   
 
119. Bydd y cynnydd arfaethedig yn nifer y disgyblion ar gyfer yr ysgol yn ei 

gwneud yn ofynnol i'r Corff Llywodraethu gynllunio ar gyfer y gofynion 
gweithlu yn barod ar gyfer yr ehangiad. Anogir y Corff Llywodraethu i 
ymgymryd â'r gwaith hwn yn unol â’r Fframwaith AD Cynllunio 
Trefniadaeth Ysgolion. Bydd y Gwasanaethau Pobl AD yn rhoi cyngor, 
cymorth ac arweiniad i'r Corff Llywodraethu ar gyfer cynllunio'r gweithlu a 
phrosesau recriwtio dilynol.  
 

http://gov.wales/topics/people-and-

120. Lle mae’r Corff Llywodraethu wedi mabwysiadu Polisi Adleoli a Diswyddo 
Ysgolion y Cyngor, bydd unrhyw swyddi gwag newydd sy'n codi o 
ganlyniad i gynyddu’r nifer ar y gofrestr yn rhoi cyfleoedd i staff ysgol 
sydd ar y gofrestr adleoli ysgolion.   
 

Goblygiadau Adnoddau Dynol sy'n berthnasol i'r cynigion ar gyfer ehangu'r 
Ddarpariaeth Canolfannau Adnoddau Arbenigol bresennol  
 
121. Mae'r goblygiadau isod yn berthnasol i'r cynigion i gynyddu capasiti'r 

Canolfannau Adnoddau Arbenigol yn Ysgol Uwchradd Llanisien, Ysgol 
Gynradd Llanisien Fach ac Ysgol Gynradd Pentre-baen.  
 

122. Bydd y Gwasanaethau Pobl AD yn gweithio gyda'r Corff Llywodraethu i 
fynd i'r afael â'r goblygiadau Adnoddau Dynol sy'n deillio o gynyddu nifer 
dynodedig y Ganolfan Adnoddau Arbenigol i Gyflyrau’r Sbectrwm 
Awtistig yn yr ysgol a'r angen dilynol am staffio ychwanegol.   
 

123. Pan fo'r Corff Llywodraethu wedi mabwysiadu Polisi Adleoli a Diswyddo 
Ysgolion y Cyngor, bydd unrhyw swyddi gwag newydd sy'n codi o 
ganlyniad i gynyddu’r nifer dynodedig yn y Ganolfan Adnoddau Arbenigol 
i Gyflyrau’r Sbectrwm Awtistig yn rhoi cyfleoedd i staff mewn ysgolion ar 
y gofrestr adleoli ysgolion.  
 

Goblygiadau o ran Eiddo 
 

124. Mae Ystadau Strategol yn parhau i weithio gyda chydweithwyr Addysg 
a'u cefnogi drwy'r broses rheoli asedau ac unrhyw faterion eiddo sy'n 
ymwneud â chynigion ac sy'n codi ohonynt.  Mae nifer o opsiynau yn y 
papur hwn a fydd, ymhen amser, yn gofyn am fewnbwn pan fydd y 
cyfnod ymgynghori wedi'i gwblhau, a symudwn tuag at achosion busnes.  
 

Goblygiadau Traffig a Thrafnidiaeth  
 
125. Fel rhan o'i strategaeth gyffredinol i sicrhau newid moddol a symud i 

ffwrdd o deithio mewn ceir, mae'r Cyngor yn ceisio lleihau cyfran y 
teithiau ysgol a wneir mewn car a manteisio i'r eithaf ar gyfleoedd i 
deithio i'r ysgol drwy ddulliau cynaliadwy gan gynnwys cerdded a beicio.   
 

126. Mae’r Cyngor yn gweithio i gefnogi ysgolion i ddatblygu a gweithredu 
Cynlluniau Teithio Llesol. Mae Cynlluniau Teithio Llesol yn nodi camau 
gan yr ysgol i gynorthwyo ac annog teithio llesol i’r ysgol - i ddatblygu 
diwylliant teithio llesol i’r ysgol - ac unrhyw welliannau i seilwaith ar ac 
oddi ar y safle sy’n angenrheidiol i hwyluso teithiau llesol.   
 

127. Mae anghenion unigol disgyblion mewn Ysgolion Arbennig a 
Chanolfannau Adnoddau Arbenigol, ynghyd â'r pellteroedd mwy a deithir, 
yn cyfyngu ar y cyfle i gael cyfraddau teithio llesol uchel o gymharu â 
disgyblion ysgolion prif ffrwd.   
  

128. Mae'r Cyngor yn defnyddio'r meini prawf pellter cerdded cymwys statudol 
o ddwy filltir i ddisgyblion fod yn gymwys i gael trafnidiaeth am ddim o'r 
cartref i Ysgolion Arbennig a Chanolfannau Adnoddau Arbenigol.   Efallai 

y bydd rhai dysgwyr sy'n byw o fewn dwy / tair milltir i'r ysgol yn cael 
trafnidiaeth am ddim oherwydd eu hanghenion dysgu unigol a materion 
cymdeithasol.    

 
129. Mae'r ddarpariaeth gynyddol o leoedd mewn ysgolion arbennig a 

Chanolfannau Adnoddau Arbenigol ledled y ddinas yn golygu y gall 
gwariant ar gludiant y tu allan i'r sir fesul dysgwr leihau neu gael ei 
wrthbwyso o ganlyniad i'r cynigion hyn.  Rhagwelir y bydd cost cludiant 
fesul dysgwr unigol sy'n defnyddio darpariaeth yn y ddinas yn is o 
gymharu â defnyddio darpariaethau amgen y gall rhai ohonynt fod mewn 
ardaloedd awdurdodau lleol eraill.   
 

130. Yn gyffredinol, byddai costau cludiant o'r cartref i'r ysgol ar gyfer y 
lleoedd ychwanegol yn cynyddu wrth i'r newidiadau arfaethedig gynyddu 
nifer y disgyblion sy'n cael eu cludo o'r cartref i ddarpariaeth arbenigol.  

 
131. Y gost flynyddol i'r Cyngor o ddarparu cludiant ysgol i ddysgwyr ag 

Anghenion Dysgu Cymhleth / Cyflwr ar y Sbectrwm Awtistig yw £5,000 
fesul dysgwr ar gyfartaledd.  Y gost flynyddol i'r Cyngor o ddarparu 
cludiant ysgol i ddysgwyr ag Anghenion Dysgu Cymhleth / Cyflwr ar y 
Sbectrwm Awtistig i ddarpariaeth annibynnol amgen yw £10,000 fesul 
dysgwr.  

 
132. Gan ystyried dosbarthiad y lleoedd ychwanegol arfaethedig ledled y 

ddinas, rhagwelir y byddai hyd cyfartalog y daith yn lleihau.   
 
133. Byddai'r costau a ragwelir o gludo'r disgyblion ychwanegol i'r ysgol, o 

ganlyniad i'r cynigion hyn, yn cynyddu gan tua £302k yn 2023/24 gan 
godi i tua £1.381m erbyn 2025/26 wrth i ddisgyblion gofrestru i'r 
ddarpariaeth estynedig, yn seiliedig ar gostau blynyddol cyfartalog i 
ddysgwyr sy'n teithio i'r ddarpariaeth bresennol.  Fodd bynnag, pe na 
bai'r cynigion yn mynd rhagddynt, byddai cludo disgyblion i ddarpariaeth 
amgen yn sylweddol uwch gan fod y costau cyfartalog presennol ar gyfer 
dysgwyr sy'n teithio i'r ddarpariaeth hon tua dwbl y gost. 

  
134. Rhagwelir y bydd y cynnydd parhaus yn nifer y disgyblion sy'n cael eu 

cludo i ddarpariaeth arbenigol, gan gynnwys y rhai sy'n deillio o'r 
cynigion hyn, yn arwain at gostau pellach o tua £178k y flwyddyn ar gyfer 
cefnogi a rheoli cludiant.  Mae hyn yn cynnwys hyfforddiant cydymffurfio, 
gweinyddu a theithio annibynnol (buddsoddi i gynilo).  

 
135. Bydd nifer y disgyblion sy'n parhau i ddefnyddio Cludiant i Ddysgwyr ar 

gyfer eu taith i'r ysgol yn debygol o gynyddu yn unol â'r duedd ar gyfer 
niferoedd cynyddol o ddisgyblion sydd angen lleoedd mewn ysgolion 
arbennig neu ganolfannau adnoddau arbenigol.   Bydd pob lleoliad ysgol 
sydd â galw newydd neu fwy am gerbydau Cludiant i Ddysgwyr yn gofyn 
am gyfleusterau newydd, gwell a / neu estynedig addas ar gyfer danfon a 
chasglu ar y safle.  Byddai’n ofynnol i'r mannau sydd eu hangen 
ddarparu ar gyfer cerbydau priodol.   Mewn rhai achosion, gall bysus mini 
fod yn addas, ond mae hyn hefyd yn dibynnu ar anghenion disgyblion 
unigol, lleoliadau cartref a llwybrau.    

136. Bydd angen i'r ddarpariaeth parcio ceir mewn ysgolion newydd neu lle 
bydd darpariaeth ar safleoedd presennol yn cael ei hehangu fod yn unol 
â safonau parcio'r Cyngor.   Cytunir ar ddyraniadau ar gyfer ysgolion 
arbennig a chanolfannau adnoddau arbenigol fesul achos ond disgwylir 
i'r gofynion gyfateb yn gyffredinol i 1 lle car fesul nifer nodweddiadol o 
ddisgyblion mewn dosbarth.    

 
137. Bydd angen Asesiadau Trafnidiaeth neu Ddatganiadau Trafnidiaeth fel 

rhan o geisiadau cynllunio ar gyfer llety ysgol newydd (yn dibynnu ar 
raddfa'r datblygiad).   Bydd y rhain yn nodi mesurau i'w cynnwys fel rhan 
o'r ceisiadau i fynd i'r afael ag unrhyw effeithiau andwyol posibl, er mwyn 
hwyluso mynediad a gwneud y mwyaf o deithio drwy ddulliau cynaliadwy.     
 

Asesiad o’r Effaith ar Gydraddoldeb 
 

138. Mae'r Asesiad o’r Effaith ar Gydraddoldeb a baratowyd cyn y cyfnod 
ymgynghori wedi'i adolygu i ystyried yr ymatebion a gafwyd ac unrhyw 
wybodaeth bellach a ddarparwyd neu a sicrhawyd ers i'r dogfennau 
gwreiddiol gael eu paratoi sy'n berthnasol i'r cynnig gan y Cyngor a/neu 
ei bartneriaid.   Ni chanfuwyd bod unrhyw newidiadau yn angenrheidiol i'r 
ddogfen ar hyn o bryd.    
 

139. Os bydd y cynigion yn gallu mynd rhagddynt i'w gweithredu, bydd 
Asesiadau o’r Effaith ar Gydraddoldeb penodol i’r cynnig yn cael eu 
hadolygu'n rheolaidd fel rhan o'r broses gynllunio a chyflawni.  
 

140. Mae’r Asesiad o’r Effaith ar Gydraddoldeb wedi ei atodi yn Atodiad 3. 
 

ARGYMHELLION 
 
Argymhellir bod y Cabinet yn 
 
(i) Cymeradwyo'r cynigion mewn perthynas â newidiadau i ddarpariaeth 

anghenion dysgu ychwanegol fel y nodir ym mharagraff 1 o'r adroddiad 
hwn heb eu haddasu. 

 
(ii) Awdurdodi swyddogion i gymryd camau priodol i weithredu'r cynigion a 

nodir ym mharagraff 1. 
 
(iii) Awdurdodi swyddogion i gyhoeddi’r penderfyniad ymhen 7 diwrnod ar ôl 

penderfynu ar y cynnig. 
 
(iv) Dirprwyo awdurdod i'r Cyfarwyddwr Addysg a Dysgu Gydol Oes (gan 

ymgynghori ag Aelodau'r Cabinet dros Addysg  a Chyllid, Moderneiddio a 
Pherfformiad, y Cyfarwyddwr Llywodraethu a Gwasanaethau Cyfreithiol, 
y Cyfarwyddwr Corfforaethol dros Adnoddau, a'r Cyfarwyddwr Datblygu 
Economaidd) i benderfynu ar bob agwedd ar y broses gaffael (gan 
gynnwys, er mwyn osgoi amheuaeth, datblygu’r holl ddogfennaeth 
gaffael a’r meini prawf dethol a rhoi, dechrau caffael hyd at roi 
contractau).  

Mae’r atodiadau canlynol ynghlwm: 
 
Atodiad 1: Adroddiad Cabinet 10 Mawrth 2022 
Atodiad 2: Hysbysiadau Statudol 
Atodiad 3: Adnodd Sgrinio Statudol ac Asesiad o’r Effaith ar Gydraddoldeb 

